
НИЗОМИ
I. УМУМИЙ ҚОИДАЛАР

1. “Вилоят компьютерлаштириш маркази” давлат унитар корхонаси (бундан кейин - Марказ деб юритилади) вилоят ҳокимлиги ҳузурида ташкил этилиб, Ўзбекистон Республикасининг “Маҳаллий Давлат ҳокимияти тўгрисида”, “Телекоммуникациялар тўғрисида” ҳамда “Ахборотлаштириш тўғрисида”ги қонунлари, Ўзбекистон Республикаси Президентининг “Компьютерлаштиришни янада ривожлантириш ва ахборот-коммуникация технологияларини жорий этиш тўғрисида” 2002 йил 30 майдаги ПФ-3080-сон Фармони, “Ахборот-коммуникация технологияларини янада ривожлантиришга оид кўшимча чора-тадбирлар тўғрисида” 2005 йил 8 июлдаги ПҚ-117-сон қарори ҳамда Вазирлар Маҳкамасининг “Жойларда компьютерлаштириш ва ахборот-коммуникация технологияларини янада ривожлантириш учун шарт-шароитлар яратиш чора-тадбирлари тўғрисида” 2012 йил 1 февралдаги 24-сон қарори асосида ҳамда мазкур низомга асосан ўз фаолиятини олиб боради.

2. Марказ вилоят ҳокимлиги муассислигида ташкил этилиб, ўз фаолияти тўғрисида вилоят ҳокимига ва Ўзбекистон алоқа ва ахборотлаштириш агентлигига ҳисоб беради.

3. Марказ қуйидаги бўлимлардан иборат:

1) бештадан тўққизтагача штат бирлиги доирасида Ахборот - коммуникация технологияларини жорий этиш ва ривожлантириш бўлими;

2) иккитадан тўрттагача штат бирлиги доирасида Электрон рақамли имзо калитларини тарқатиш бўлими;

3) ижтимоий, уй-жой, коммунал хўжалиги, тадбиркорлик масалалари шуъбаларидан иборат, учтадан тўккизтагача штат бирлиги доирасида туман (шаҳар) Ягона ойна марказлари фаолиятини мувофиқлаштирувчи бўлим;

Марказнинг штат жадвали вилоят ҳокими томонидан тегишли бўлимларнинг (шуъбаларнинг) иш ҳажмига қараб юқорида кўрсатилган штат бирликлари доирасида тасдикланади.

“Вилоят компьютерлаштириш маркази” давлат унитар корхонасининг таркибий тузилмаси 1-иловада келтирилган.

4. Марказ тизимига унинг филиаллари - туман (шаҳар) Ягона ойна марказлари киради. Туман (шаҳар) Ягона ойна марказлари икки томонлама бўйсунишда бўладилар ва Марказга ҳамда тегишли равишда туман (шаҳар) ҳокимликларига ҳисоб берадилар.

5. Марказ ўз фаолиятини Ўзбекистон Республикасининг Конституцияси, қонунлари, Ўзбекистон Республикаси Президенти қарорлари, фармонлари ва фармойишлари, Олий Мажлис, Вазирлар Маҳкамаси, халқ депутатлари вилоят Кенгаши қарорлари, вилоят ҳокимининг қарорлари ва фармойишлари асосида амалга оширади.

6. Марказ юридик шахс ҳисобланади ва ўз муҳри, тамға, манзили ва бошка белгиларга эга. У ўз фаолиятини хўжалик юритиш ҳуқуқи асосида ташкил этади.

Марказнинг расмий номи:

ўзбек тилида – “Вилоят компьютерлаштириш маркази” давлат унитар корхонаси;

рус тилида – государственное унитарное предприятие “Центр компьютеризации области”.

Марказнинг кисқартирилган номи:

ўзбек тилида – “Вилоят компьютерлаштириш маркази” ДУК;

рус тилида - ГУП “Центр компьютеризации области”.

II. МАРКАЗ ВА ТУМАН (ШАХАР) ЯГОНА ОЙНА МАРКАЗЛАРИНИНГ АСОСИЙ ВАЗИФАЛАРИ

7. Марказ куйидаги вазифаларни амалга оширади:
Компьютерлаштириш ва ахборот-коммуникация технологияларини ривожлантириш бўйича:
вилоятда компьютерлаштириш ва ахборот-коммуникация технологияларидан самарали фойдаланиш ишларини ривожлантириш ва мувофиқлаштириш;

вилоят ҳокимлигида ҳамда жойлардаги давлат бошқаруви органларида локал ва корпоратив компьютер тармоқларини ташкил килиш, уларни кенгайтириш ва такомиллаштириш, унда электрон ҳужжат айланиши тизимларини шакллантириш;

вилоятда маълумотлар узатиш тармоқларини лойиҳалаштириш, қуриш, улардан фойдаланиш ва уларга хизмат кўрсатиш;

иш юритиш, бошқарув ва назорат қилишнинг замонавий усулларига ўтишни таъминлайдиган компьютер дастурлари яратиш ва вилоят ҳокимлиги, ҳамда жойлардаги давлат бошқаруви органлари тизимларида жорий этиш;

вилоят ҳокимлигининг марказлашган электрон маълумотлар банкларини шакллантириш, уларнинг хавфсизлиги ва барқарор ишлашини таъминлаш;

жойларда ахборот-коммуникация технологияларини ривожлантириш бўйича шаҳар, туман ҳокимликларига таклифлар киритиш;

вилоятда расмий веб-саҳифалар яратиш, уларнинг доимий янгилаб борилишини назорат қилиш;

вилоятга сифатли ва арзон компьютер техникаси олиб келиш, сотиш ва ижара бериш ҳамда вилоят ҳокимлик тизимига компьютер техникаси сотиб олинишида давлат ёки ташкилот маблағларининг талон-тарож қилиниши ҳамда сифатсиз техника кириб келишига карши курашиш, бундай ҳолатлар аниқланганда вилоят ҳокими ва тегишли органларга ахборот киритиш;

вилоятда электрон рақамли имзо калитларини тарқатиш бўйича ишларни ташкил этиш;

вилоятдаги долзарб муаммоларни компьютер техникасининг имкониятларини ишга солиш йўли билан бартараф этишда фаол иштирок этиш;

конунчилиқда белгиланган тартиб асосида вилоятда ахборот-коммуникация технологиялари соҳасида малакали мутахассисларни тайёрлаш ва улардан самарали фойдаланишда фаол иштирок этиш, жумладан, ўқув курслари ташкил этиш;

вилоят ҳокимлиги тизимида Ўзбекистон Республикасининг “Электрон рақамли имзо тўғрисида”ги, “Электрон ҳужжат айланиши тўғрисида”ги, “Ахборотлаштириш тўғрисида”ги ва “Электрон тижорат тўғрисида”ги Қонунлари ижро этилишини таъминлаш;

вилоят ҳокимлик тизимининг ички ва ташқи алоқаларини мустаҳкамлаш ва кенгайтиришга хизмат қилиш;

Республикада компьютерлаштириш ва ахборот-коммуникация технологияларидан самарали фойдаланиш бўйича олиб борилаётган ишлар ва ўтказиладиган тадбирларда вилоят мавқеини муносиб ҳимоя қилиш ҳамда вилоят манфаатлари учун курашиш;

Аҳолига давлат хизматларини кўрсатиш бўйича:

аҳолига ижтимоий, уй-жой, коммунал хўжалиги ва тадбиркорликни ривожлантириш масалалари бўйича “Ягона ойна” тизимида давлат хизматларини кўрсатиш;

давлат ва интерактив давлат хизматлари кўрсатишда ахборот - коммуникация технологияларидан самарали фойдаланган ҳолда давлат бошқаруви ва маҳаллий ҳокимлик органлари ҳамкорлигини ташкил этиш; 

давлат ва интерактив давлат хизматлари соҳасида марказлашган электрон маълумотлар банкларини шакллантириш, уларнинг хавфсизлиги ва барқарор ишлашини таъминлаш.

Ушбу низомга 2-иловада келтирилган “Вилоят ҳокимлиги расмий веб-сайти тўғрисида Низом” асосида:

вилоят ҳокимлиги расмий веб-саҳифасини такомиллаштириш ва доимий фаол ишлашини таъминлаш;

вилоят ҳокими томонидан белгиланадиган ахборот сиёсатини шакллантириш ва амалга оширишда катнашиш;

вилоят ҳокимлиги фаолияти соҳасидаги норматив-ҳукуқий ҳужжатларни расмий веб-сайт орқали эълон қилинишини таъминлаш;

аҳоли учун Интернет тармоғида интерактив мулоқот(форум)ни ташкил этиш ва доимий фаолият кўрсатишини таъминлаш;

кичик бизнес ва хусусий тадбиркорлик фаолиятини тартибга солувчи норматив-ҳуқуқий ҳужжатлар тўғрисидаги маълумотларни тадбиркорларга етказиш;

вилоят ҳокимлиги томонидан аҳолининг электрон мурожаатлари билан ишлашни ташкиллаштириш;

вилоят ҳокимининг тегишли топшириқлари ижросини таъминлаш.

8. Туман (шаҳар) Ягона ойна марказлари қуйидаги вазифаларни амалга оширади:

Ижтимоий соҳада:

халқ таълими тизими билан боғлиқ хизматлар кўрсатилишини ташкил этиш;

Ўзбекистон Республикаси ўқув юртларига қабул тўғрисида ахборот сиёсатини ташкил этиш;

меҳнат ва аҳолини ижтимоий муҳофаза қилиш йўналишида хизматлар кўрсатилишини таъминлаш;

кадрларни тайёрлаш, қайта тайёрлаш ва малакасини ошириш борасида ишларни амалга ошириш;

тиббиёт ва санитария-эпидемиология хизмати бўйича хизматлар кўрсатилишини ташкил этиш.

Уй-жой, коммунал хўжалиги соҳасида:

муҳандислик коммуникация тармоқларига (газ, электроэнергия, сув, канализация, алоқа) уланиш бўйича хизматлар кўрсатилишини ташкил этиш; коммунал хизматлар бўйича ахборот сиёсатини амалга ошириш;

коммунал хизматлар бўйича тўловлар кабул қилинишини ташкил этиш;

коммунал хизматлар фойдаланувчисини ҳисобга қўйиш ва ҳисобдан чиқариш, ҳисоблагичлар ўрнатиш бўйича хизматлар кўрсатилишини таъминлаш;

янги қурилишни амалга ошириш, қайта ихтисослаштириш ва турар жойларни нотурар жой тоифасига ўтказилиши учун хамда якка тартибдаги турар жойларни куриш, қайта куриш, лойиҳасини ўзгартиришга рухсатномаларни расмийлаштириш ишларини ташкил этиш.

Тадбиркорликни қўллаб-қувватлаш соҳасида:

тадбиркорлик фаолияти билан шуғулланишни мўлжаллаётган ариза берувчининг ҳужжатларини ҳамда бунинг учун зарур бўлган асосларни қабул қилиш ва экспертизадан ўтказиш;

тадбиркорлик фаолиятини амалга ошириш мақсадида муҳандислик коммуникацияларига (газ билан таъминлаш, энергия билан таъминлаш, сув билан таъминлаш, канализация, иссиқлик билан таъминлаш, телефон алоқаси тармоқлари) уланиш, турар жойларни нотурар жой тоифасига ўтказиш, объектларни қуриш ва реконструкция қилишга техник шартларни белгиланган тартибда расмийлаштириш учун, шунингдек муҳр ва штамп тайёрлашга рухсатнома олиш учун уларнинг ваколатлари доирасида мажбурий тартибда келишиладиган ва рухсат олинадиган тегишли ташкилотларни аниклаш;

юқорида кўрсатилган рухсат берувчи ҳужжатларни расмийлаштиришни ҳисобга олган ҳолда тадбиркорлик субъектларини давлат рўйхатидан ўтказиш, реестрни юритиш, шунингдек, уларни солиқ ва статистика органларида ҳисобга кўйиш;

ариза берувчига барча рухсат берувчи хужжатлар билан унинг тадбиркорлик субъекти сифатида давлат рўйхатидан ўтказилганлиги тўғрисида гувоҳнома бериш;

янгидан ташкил этилаётган тадбиркорлик субъектларини текширишларни рўйхатга олиш дафтарлари билан таъминлашда адлия органлари билан биргаликда иш олиб бориш;

уй-жой қуриш ва реконструкция қилиш учун бошланғич рухсат (лойиҳа) ҳужжатларини тайёрлашни ташкил этиш;

уй-жойни эксплуатацияга қабул қилишни ташкил этиш;

якка тартибдаги уй-жой куришда кўчмас мулкка бўлган хукукни Ўзбекистон Республикаси Ер кадастри, геодезия, картография ва давлат кадастри давлат кўмитасининг ҳудудий бўлимларида давлат рўйхатидан ўтказишни ташкил этиш;

комплекс тадбиркорлик лицензияси (франшизинг) шартномаларини давлат рўйхатидан ўтказишни ташкил этиш;

кичик бизнес ва хусусий тадбиркорлик фаолиятини тартибга солувчи норматив-хукуқий ҳужжатлар тўғрисидаги маълумотларни тадбиркорларга етказиш;

вилоятда тадбиркорлик фаолиятининг ахборот таъминотини амалга ошириш;

тадбиркорлик ресурсларининг (мавжуд бўлган товарлар, хизматлар, ижарага бериладиган бино, иншоотлар, асбоб-ускуналар ва шу каби бошқа маълумотлар) вилоят компьютер базасини яратиш ва жамлаш;

вилоятда фаолият кўрсатадиган тадбиркорлик субъектларига зарурий комплекс хизматларни кўрсатиш ва бу борада маслаҳат, методология ишларини олиб бориш ҳамда зарурий ҳужжатларни тайёрлашда кўмаклашиш.

Ҳуқуқий соҳада:

рўйхатга олувчи ва назорат қилувчи органлар томонидан амалга оширилган ноқонуний ҳатти-ҳаракатлар бўйича ариза ва шикоятлар қабул қилиш ҳамда тегишли органларга етказиш;

хужжатларни тасдиклаш бўйича хизмат кўрсатишни ташкил этиш.

Бошқа сохаларда:

фаолиятнинг лицензияланадиган турлари бўйича ахборот сиёсатини ташкил этиш;

солиқ органлари томонидан кўрсатиладиган хизмат турларини жорий килиш;

ахборот хизматини ташкил этиш, вилоят (туман, шаҳар) ҳокимлиги томонидан белгиланадиган ахборот сиёсатини шакллантириш ва амалга оширишда катнашиш;

Марказнинг тегишли топшириқлари ижросини таъминлаш.

9. Туман (шаҳар) Ягона ойна марказлари ўзига юкланган вазифаларни бажариш мақсадида ушбу низомга 3-иловада келтирилган “Ягона ойна марказлари” орқали кўрсатиладиган давлат хизматлари рўйхати”га асосан давлат хизматларини кўрсатади.

10. Марказ ўзига юкланган вазифаларни бевосита, шунингдек туман (шаҳар) Ягона ойна марказлари оркали ҳал этади.

III. МАРКАЗНИНГ ҲУҚУҚЛАРИ ВА МАЖБУРИЯТЛАРИ
11. Марказ қуйидаги ҳуқуқларга эга:

ўзига берилган ваколатлар доирасида вилоятдаги барча корхона, ташкилот ва муассасалардан зарурий маълумот ва бошқа турдаги меъёрий ҳужжатларни сўраб олиш;

вилоят ҳокими ўринбосарларининг котибиятлари, ҳокимлик аппарати гуруҳлари ва бошқа бўлимларидан, давлат бошқаруви органлари ҳудудий бошқармаларидан, туман (шаҳар) ҳокимликларидан марказга юклатилган вазифаларни амалга ошириш учун зарур бўлган ахборотларни олиш;

белгиланган вазифалари доирасида туман (шаҳар) ҳокимликлари, вилоят корхона ва ташкилотлари ва жойлардаги маҳаллий давлат органлари иш услубларини ўрганиш;

заруратга кўра вилоят ҳокимлигининг гуруҳ ва котибиятлари, давлат бошқаруви органлари ҳудудий бошқармалари, корхона, ташкилот ва муассасаларнинг мутасадди мутахассисларини вилоят ҳокимлигида кўриб чиқиладиган масалаларни тайёрлаш ишларига жалб қилиш;

шартномалар тузиш, олди-сотди амаллари, белгиланган тартиб асосида улгуржи ва чакана савдо ва бошқа келишувларни амалга ошириш;

маълумотлар узатиш тармоқларини лойиҳалаштириш, куриш, улардан фойдаланиш ва уларга хизмат кўрсатиш;

амалдаги қонунчиликка асосан ташқи иқтисодий фаолият билан шуғулланиш;

бинолар, иншоотлар, транспорт воситалари ва бошқа кўчар ва кўчмас мулкни ижарага олиш ва бериш;

ишлаб чиқарган маҳсулоти, кўрсатган хизматига бозор конъюктурасини ҳисобга олган ҳолда, мустақил равишда ёки келишилган баҳоларда нарх белгилаш;

банк кредитларидан фойдаланиш;

ярмарка ва кўргазмаларда иштирок этиш;

филиаллар, ваколатхоналар ва ўқув марказлари очиш;

амалдаги қонунчиликка мувофиқ, унитар корхоналарга берилган бошқа ҳуқуқлардан фойдаланади

Марказ қуйидаги мажбуриятларни ўз зиммасига олади:

вилоят ҳокимлигининг иш тартибига риоя қилиш;

вилоят ҳокими томонидан берилган топшириқлар ва келган ҳужжатларнинг белгиланган муддатларда бажарилишини таъминлаш;

ушбу ҳужжатда келтирилган барча вазифаларнинг тўлақонли бажариш.

Марказ ўзининг зиммасига юклатилган вазифаларни бажарилишини таъминлашга жавобгардир.

IV. МАРКАЗ ФАОЛИЯТИНИ ТАШКИЛ ЭТИЛИШИ
12. Марказга, Ўзбекистон алоқа ва ахборотлаштириш агентлиги билан келишган ҳолда, вилоят ҳокимининг қарори билан лавозимга тайинланадиган ва лавозимдан озод қилинадиган директор раҳбарлик қилади.

Директорнинг (вилоят ҳокими билан келишган ҳолда) лавозимга тайинланадиган ва лавозимдан озод қилинадиган икки нафар ўринбосарлари, шу жумладан бир нафар биринчи ўринбосари бўлади.

13. Директор:

Марказга ва туман (шаҳар) Ягона ойна марказларига умумий раҳбарлик қилади, ваколатига кирувчи вазифалар бўйича йўналишларни ва вазифаларни белгилайди;

мазкур ҳужжатда кўрсатилган ва кейинчалик юклатиладиган вазифаларнинг ижроси учун шахсан жавоб беради;

Марказ ходимлари томонидан ички меҳнат тартиби ва меҳнат интизоми қоидаларига риоя қилинишини таъминлайди;

Марказ ходимлари томонидан Ўзбекистон Республикаси қонунлари, Ўзбекистон Республикаси Олий Мажлиси қарорлари ва бошқа ҳужжатлари,
Ўзбекистон Республикаси Президентининг фармон, қарор ва фармойишлари, Вазирлар Маҳкамасининг карорлари, вилоят ҳокимининг қарорлари ва фармойишлари, йўриқномалари, ички меҳнат тартиби қоидалари, мазкур низом, иш режаси, жамоа ва меҳнат шартномалари, лавозим йўриқномасининг бажарилишини назорат қилади;

вилоятни ижтимоий-иқтисодий ривожлантириш юзасидан ҳамда туман (шаҳар) ҳокимликлари, давлат бошқарув органлари ҳудудий бошқармалари ишини такомиллаштириш бўйича вилоят ҳокимига таклифлар киритади;

вилоят миқёсида йирик муаммо ва масалалар кўриладиган йиғилишларда иштирок этади, муаммолар ечимлари бўйича таклифлар тайёрлайди;

ўз ваколат доирасида кадрларни танлаш ва алмаштириш масалаларини ҳал этади;

ходимларнинг лавозим йўриқномаларини ишлаб чиқади ва тасдиқлайди;

юклатилган вазифаларнинг бажарилишй учун вилоят ҳокимлиги, туман (шаҳар) ҳокимликлари ходимлари, давлат бошқаруви органлари ҳудудий бошқармалари, корхона ва ташкилотлар мутахассисларини жалб қилади;

Марказнинг таркибий бўлинмалари ва туман (шаҳар) Ягона ойна марказлари тўғрисидаги низомларни белгиланган тартибда тасдиқлайди;

Марказнинг марказий аппарати ходимларини, туман (шаҳар) Ягона ойна марказлари раҳбарларини белгиланган тартибда лавозимга тайинлайди ва лавозимдан озод қилади.
вилоят ҳокимининг топшириқлари ижросини таъминлайди ҳамда қонун хужжатларига мувофиқ бошқа ваколатларни амалга оширади.

14. Марказ ўз фаолиятини, Ўзбекистон алоқа ва ахборотлаштириш агентлиги билан келишган ҳолда, вилоят ҳокими томонидан тасдиқланадиган йиллик дастурга асосан олиб боради.

Марказда мунтазам равишда йиғилиш ўтказилади, берилган топшириқлар, режаларнинг бажарилиши назорат этилиб, кейинги мўлжалланган ишлар ва топшириқлар белгилаб олинади. Ушбу йиғилишларга ҳокимлик таркибидаги бошқарма ва ташкилотлар раҳбарлари таклиф этилиши ва ваколати доирасида Марказ томонидан тегишли топшириқлар берилиши мумкин.

Ҳар чорак якунида олиб борилган фаолият натижалари юзасидан Марказ вилоят ҳокимига ва Ўзбекистон алоқа ва ахборотлаштириш агентлигига ахборот тақдим этади.

15. Туман (шаҳар) Ягона ойна марказлари ўз фаолиятини туман (шаҳар) ҳокимликлари билан келишган ҳолда Марказ томонидан тасдиқланадиган низомларга мувофиқ амалга оширадилар.

V. МАРКАЗ ФАОЛИЯТИНИ МОЛИЯЛАШТИРИШ

16. Марказ вилоят ҳокимлиги томонидан тасдиқланган сметага асосан ҳамда Марказ томонидан белгиланган тартибда кўрсатиладиган пуллик хизматлардан тушадиган маблағлар, шунингдек, маълумотлар узатиш тармокларини лойиҳалаштириш, қуриш, улардан фойдаланиш ва уларга хизмат кўрсатиш, дастурий маҳсулотлар, маълумотлар банклари, автоматлаштирилган тизимлар ва замонавий ахборот технологияларини яратиш, жорий этиш ҳамда хизмат кўрсатиш фаолиятидан олинадиган даромадлар ҳамда манфаатдор ташкилотларнинг ҳомийлик ёрдами, қонунчилик билан тақиқланмаган бошқа манбалар ҳисобидан молиялаштирилади.

Туман (шаҳар) Ягона ойна марказларини молиялаштириш туман (шаҳар) ҳокимликлари ва тегишли давлат бошқаруви органлари ҳудудий бошқармалари билан маълумотлар узатиш тармоқларини лойиҳалаштириш, куриш, улардан фойдаланиш ва уларга хизмат кўрсатиш бўйича тузилган шартномалар ҳамда консалтинг хизматларидан тушадиган маблағлар ҳисобига амалга оширилади.

Марказнинг молиявий ҳисоб-китоблари белгиланган тартибда ўзининг бухгалтерияси томонидан амалга оширилади.

Қуйидагилар Марказ мулкини шакллантириш манбалари ҳисобланади:

муассис томонидан Устав фондини шакллантиришга берилган мулк;

пуллик хизматлардан тушадиган маблағлар;

маҳсулот, ишлар ва хизматлар, шунингдек, хўжалик фаолиятининг турларини амалга оширишдан олинадиган даромадлар;

банк ва бошқа кредиторларнинг кредитлари;

қимматли қоғозлардан олинадиган даромадлар;

таьсисчининг пул, товар ва моддий бадаллари;

ажратманинг амортизацияси, ҳайрия ҳиссалари, жисмоний ва юридик шахсларнинг эҳсонлари.

17. Марказнинг Устав фонди 220.220.000 (икки юз йигирма миллион икки юз йигирма минг) сўм
ни ташкил қилади. Устав фонди ҳиссалар (улуш, пай) бўйича тақсимланмайди. Шунингдек у Марказ ходимлари орасида тақсимлана олмайди. Устав фонди муассис томонидан Марказ давлат рўйхатидан ўтказилишигача 100 фоиз ажратилиши лозим.

Марказ Устав фондига молиявий, мулкий ва интеллектуал мулк, моддий воситалар, халқ истеъмол моллари, ишлаб чиқаришга мўлжалланган ускуналар, ҳомашё, материаллар ва бошқа товар - моддий бойликлар киритилиши мумкин.

Марказ захира ва бошқа фондларни мустақил равишда белгилайди.

VI. МУАССИСНИНГ ҲУҚУҚ ВА МАЖБУРИЯТЛАРИ

18. Муассис қонун ҳужжатларида белгиланган тартибда қуйидаги хуқуқларга эга.

Ўзбекистон алоқа ва ахборотлаштириш агентлиги билан келишган ҳолда:

Марказ фаолиятининг мақсади, предмети, турларини белгилаш;

ўзи таъсис этган Марказ низомига ўзгартириш ва қўшимчалар киритиш;

Марказ раҳбари билан тузилган меҳнат шартномасини қонун ҳужжатларида белгиланган тартибда муддатидан олдин тўхтатиш;

Марказни қайта ташкил этиш ёки тугатиш тўғрисида қарор қабул қилиш, тугатиш комиссиясини тайинлаш ва тугатиш балансларини тасдиқлаш;

Марказ мулкига оид келишувларни ҳақиқий эмас деб эътироф этиш тўғрисидаги даъво билан судга мурожаат қилиш;

Марказнинг ортикча, фойдаланилмаётган ёхуд белгиланган муддатда фойдаланилмаётган мулкини олиб қўйиш ва уларни тасарруф этиш;

зарурат бўлганда Вазирлар Маҳкамасига Марказни хусусийлаштириш ёки давлат тасарруфидан чиқариш бўйича таклиф киритиш;

Марказга етказилган зарарларни ундириш тўғрисида Марказ раҳбарига нисбатан даъво такдим этиш;

Марказ низомига мувофиқ ўзи берган мулкдан фойдаланишда тушган соф фойданинг бир қисмини ёки ҳаммасини олиш.

19. Муассис қуйидагиларга мажбур:

Марказ раҳбарини тайинлаш, меҳнат тўғрисидаги қонун ҳужжатларига мувофиқ унинг билан меҳнат шартномаси тузиш;

Марказнинг ижро этувчи органига мулкни тасарруф этиш учун рухсатномалар бериш тўғрисидаги қарорни тегишли равишда Давлат мулк қўмитаси ёки унинг худудий бошқармаси билан келишиш;

Марказга берилган давлат мулкидан мақсадли фойдаланишини ва сақланишини, шунингдек унинг бегоналаштирилишини назорат қилиш.

VII. МАРКАЗНИНГ ТУГАТИЛИШИ

20. Марказни қайта ташкил этиш (қўшиб юбориш, кўшиб олиш, бўлиш, ажратиб чиқариш ва ўзгартириш), Ўзбекистон алоқа ва ахборотлаштириш агентлиги билан келишган ҳолда, вилоят ҳокими қарорига мувофиқ амалга оширилади.

Марказни қайта ташкил этиш пайтида унинг хуқук ва бурчлари ҳуқуқий ворисга ўтади.

Марказни тугатиш унинг хукук ва бурчлари ҳукукий ворислик тартибида бошка шахсга ўтмасдан бекор килинади.

21. Марказ конунчиликка биноан қуйидаги ҳолларда:

Ўзбекистон алоқа ва ахборотлаштириш агентлиги билан келишган ҳолда, вилоят ҳокимининг қарори бўйича;

суднинг қарорига асосан тугатилиши мумкин.

22. Марказни тугатиш жараёнлари Ўзбекистон Республикасининг амалдаги қонунчилигида кўзда тутилган тартибда амалга оширилади.

23. Кредиторларнинг талаблари каноатлантирилгандан сўнг колган Марказ мол-мулки вилоят ҳокимлигига берилади.

24. Юридик шахсларни рўйхатга олиш ягона давлат реестрига Марказ
тугатилиши ҳакидаги қайдлар киритилганидан сўнг Марказни тугатиш тамомланган, Марказ фаолияти эса тугаган ҳисобланади.

"Вилоят компьютерлаштириш

маркази" давлат унитар

корхонасининг низомига
1-илова

“ВИЛОЯТ КОМПЬЮТЕРЛАШТИРИШ МАРКАЗИ” ДАВЛАТ УНИТАР КОРХОНАСИНИНГ 
ТАРКИБИЙ ТУЗИЛМАСИ


“Вилоят компьютерлаштириш

маркази” давлат унитар

корхонасининг низомига
2-илова

ВИЛОЯТ ҲОКИМЛИГИ РАСМИЙ ВЕБ-САЙТИ ТЎҒРИСИДА

НИЗОМ
I. УМУМИЙ ҚОИДАЛАР

1. Мазкур Низом вилоятнинг ижтимоий-иқтисодий ҳаёти тўғрисидаги ахборотларни тарқатиш, вилоят ҳокимлиги, туман ҳокимликлари, шаҳар бошқармалари (бундан кейин - ташкилотлар деб юритилади) фаолиятини кенг ёритиш, шунингдек ташкилотлар томонидан ахборот-коммуникация технологияларидан фойдаланган ҳолда интерактив давлат хизматлари кўрсатиш максадида Интернет тармоғида вилоят ҳокимлиги расмий веб-сайтини ташкил этиш, ривожлантириш, тизимли кўллаб-кувватлаш ва ахборотлар билан таъминлаш юзасидан умумий талабларни белгилайди.

2. Вилоят ҳокимлиги расмий веб-сайти (бундан кейин - Веб-сайт деб юритилади) Интернет тармоғида вилоят ҳокимлигининг расмий давлат ахборот ресурси ҳисобланади.

3. Веб-сайт ташкилотларнинг электрон-ахборот ўзаро ҳамкорлиги инфратузилмасининг, шунингдек юридик ва жисмоний шахслар ўртасидаги тизим яратувчи элементи ҳисобланади.

II. ВЕБ-САЙТНИНГ МАҚСАДЛАРИ
4. Қуйидагилар Веб-сайтнинг асосий мақсадлари ҳисобланади:
аҳолини вилоят ҳокимлиги ва ташкилотлар фаолиятидан хабардор этиш; 

сайтга ташриф буюрувчилар учун интерактив мулоқот(форум)ни ташкил этиш ва доимий фаолият кўрсатишини таъминлаш;

фуқаролар мурожаатларини қабул килиш ва тегишли ташкилотларга етказиш;

вилоят ҳокимлиги ва ташкилотлар томонидан қабул қилинган норматив -ҳуқуқий ҳужжатлар тўғрисида аҳолини хабардор қилиш;

ташкилотларнинг юридик ва жисмоний шахслар билан ўзаро ҳамкорлиги самарадорлигини оширишга кўмаклашиш;

аҳолининг тегишли ташкилотлар билан ўзаро ҳамкорлик қилиш имкониятлари ва тартиботлари тўғрисида уларни хабардор қилиш;

ахборотларни айирбошлаш ва тарқатиш тезлиги даражаси, ташкилотларнинг хабардорлиги даражаси ўсиши ҳисобига ташкилотлар фаолиятининг сифати ва самарадорлигини оширишга кўмаклашиш.

III. ВЕБ-САЙТДАГИ АХБОРОТЛАРНИНГ МАЗМУНИГА ҚЎЙИЛАДИГАН ТАЛАБЛАР

5. Қуйидаги маълумотларнинг мавжуд бўлиши ва уларнинг ишончлилиги Веб-сайтдаги ахборотлар мазмунига қўйиладиган асосий талаблар ҳисобланади:

вилоятнинг ижтимоий-сиёсий ва ижтимоий-иқтисодий ҳаёти тўғрисидаги маълумотлар;

ташкилотларнинг фаолияти, шунингдек тузилмаси, функциялари, вазифалари, ваколатлари ва алоқалари тўғрисидаги маълумотлар;

юридик ва жисмоний шахслар учун рухсат берувчи ҳужжатларни расмийлаштириш ёки олиш шартлари, шакллари, бланклари, тартиби ва тартиботлари тўғрисидаги маълумотлар;

ахборот-коммуникация
технологияларидан фойдаланган ҳолда кўрсатиладиган интерактив давлат хизматлари тўғрисидаги маълумотлар;

вилоятдаги муҳим воқеалар тўғрисидаги маълумотлар, фотоархив, ташкилотлардан олинган тадбирлар ҳақидаги маълумотларнинг қисқача мазмуни;

бошқа умумий фойдаланиладиган маълумотлар.

IV. ВЕБ-САЙТНИ АХБОРОТ БИЛАН ТАЪМИНЛАШНИ ТАШКИЛ ЭТИШ ТАРТИБИ

6. Қуйидагилар Веб-сайтга жойлаштириш учун ахборот манбалари хисобланади:

ташкилотларнинг ахборот хизматлари ёки ваколатли масъул ходимлари томонидан такдим этиладиган ахборотлар;

оммавий ахборот воситаларидан, шу жумладан, электрон оммавий ахборот воситаларидан олинадиган ахборотлар;

Ўзбекистон Республикасининг қонун ҳужжатларига зид бўлмаган бошқа манбалар.

7. Веб-сайтга жойлаштириш учун тақдим этилаётган ахборотда Ўзбекистон Республикасининг давлат сири бўлган маълумотлар ёхуд қонун ҳужжатларига мувофиқ фойдаланилиши чекланган бошқа маълумотлар бўлмаслиги керак.

Ташкилотларнинг ахборот материалларини Веб-сайтда жойлаштиришга рухсатномани раҳбар ёки раҳбар томонидан белгиланган тартибда тайнланадиган бошқа шахс беради.

8. Веб-сайтга жойлаштириш учун тақдим этилаётган ахборотлар мавзулари бўйича долзарб, ишончли, яхлит, аниқ тузилган ва тақсимланган бўлиши керак.

9. Веб-сайтга ахборотлар Ўзбекистон Республикасининг давлат тилида тақдим этилиши керак. Шу билан бирга, Веб-сайтда ахборотларнинг рус ва инглиз тилларидаги, шунингдек бошқа тиллардаги мазмуни бир хил ёхуд қисқартирилган версиялари бўлиши мумкин.

V. АҲОЛИ МУРОЖААТЛАРИНИ ҚАБУЛ ҚИЛИШ ВА ТЕГИШЛИ ТАШКИЛОТЛАРГА ЕТКАЗИШ

10. Веб-сайт орқали:

аризалар – аҳолининг қонуний ҳуқуқлари, эркинликлари ва манфаатлари амалга оширилишида ёрдам кўрсатиш сўралган мурожаатлари;

таклифлар – аҳолининг давлат ва жамият фаолиятини такомиллаштириш бўйича тавсиялари юзасидан мурожаатлари;

шикоятлар – аҳолининг бузилган қонуний ҳуқуқлар, эркинликлар ва манфаатлар тикланиши талаб қилинган мурожаатлари қабул қилинади.

11. Веб-сайт орқали қабул килинган мурожаатлар вилоят ҳокимлиги расмий электрон почтасига келиб тушади ва душанба кунидан жума кунигача (жума куни ҳам) (байрам кунларидан ташқари) соат 09.00 дан 13.00 гача ва 14.00 дан 18.00 гача қабул қилинади ҳамда вилоят ҳокимлиги фуқароларнинг ёзма мурожаатлари билан ишлаш бўйича етакчи мутахассисига электрон равишда юборилади. Шунингдек, мурожаатлар кўриб чиқилишини тезлаштириш мақсадида мазмунига қараб ҳокимликнинг тегишли мажмуалари ва ташкилотларга электрон равишда етказилади ҳамда мурожаат эгасига хабар берилади (мурожаат эгасининг электрон почта манзилига мурожаат қабул қилинганлиги ҳақида хабар ва мурожаат рақами юборилади).

12. Веб-сайт орқали қабул қилинган мурожаатлар вилоят ҳокимлиги ва ташкилотлар томонидан “Фуқароларнинг мурожаатлари тўғрисида”ги Ўзбекистон Республикаси Қонунида белгиланган вақтларда кўриб чиқилади ҳамда мурожаат эгасининг электрон почта манзилига натижаси юзасидан маълумот юборилади.

VI. ВЕБ-САЙТ ИШИНИ ТАШКИЛ ЭТИШ
13. Вилоят ҳокимлигининг веб-сайтига “Вилоят компьютерлаштириш
маркази” ДУК (бундан кейин Марказ деб юритилади) томонидан хизмат кўрсатилади.

14. Вилоят ҳокимлигининг веб-сайтидаги маълумотларнинг долзарблигини ва доимий янгиланиб боришини таъминлаш мақсадида Марказ томонидан қуйидаги ишлар амалга оширилади:

ташкилотларга улар ўртасида, шунингдек юридик ва жисмоний шахслар ўртасида электрон-ахборот ўзаро ҳамкорликни ривожлантириш масалалари бўйича кўмаклашиш;

Веб-сайт фаолияти, кўрсатилаётган интерактив давлат хизматлари тўғрисида жамоатчилик, тадбиркорлик тузилмалари вакиллари ва бошқа Интернетдан фойдаланувчиларнинг фикр-мулоҳазаларини ўрганиш бўйича таҳлилий ишлар олиб бориш ҳамда кўрсатилаётган интерактив хизматларни яхшилаш бўйича таклифларни шакллантириш;

ташкилотлар, шунингдек оммавий ахборот воситалари билан ахборот-маълумотнома ишларини олиб бориш учун таҳлилий, статистик ва бошқа материаллар маълумотларининг тизимлаштирилган банкини яратиш;

вилоят ҳокимлиги Ахборот хизмати ҳамда ташкилотлар томонидан давлат тилида, шунингдек мазмунан бир хил ёки қисқартирилган версиялари рус, инглиз тилларида ва бошқа тилларда тақдим этилган ахборотларни бир кун муддатдан кечиктирмай Веб-сайтда жойлаштириш;

такдим этилган ва шакллантирилган ахборотларни узатиш, қайта ишлаш, эълон қилиш ва сақлаш жараёнида уларнинг тўлиқлигини таъминлаш;

вилоят ҳокимлиги расмий электрон почтасига келиб тушган мурожаатларни белгиланган вақт ичида вилоят ҳокимлиги фуқароларнинг ёзма мурожаатлари билан ишлаш бўйича етакчи мутахассисига ҳамда мазмунига қараб вилоят ҳокимлигининг тегишли мажмуаси ва ташкилотларга электрон равишда етказиш;

Интернет тармоғидан фойдаланувчилар учун Веб-сайтдан узлуксиз бепул фойдаланиш имкониятини ҳамда Веб-сайтнинг ахборот хавфсизлигини таъминлаш;

Веб-сайтни янада ривожлантириш ва такомиллаштириш бўйича ушбу Низомга зид бўлмаган тадбирларни, шу жумладан, техник тусдаги тадбирларни амалга ошириш.

15. Марказ Веб-сайт фаолиятини ва кўрсатилаётган интерактив хизматларни хар чоракда камида бир марта вилоят ҳокимлиги Ахборот хизмати орқали оммавий ахборот воситаларида ёритиши шарт.

16. Веб-сайтни ахборот билан таъминлаш бўйича ўзаро ҳамкорлик мазкур Низомнинг 1-иловасида келтирилган схема асосида амалга оширилади.

VII.
ВЕБ-САЙТ ОРҚАЛИ ТУШАДИГАН МУРОЖААТЛАРНИ ҚАБУЛ

ҚИЛИШ ВА РАСМИЙЛАШТИРИШ ТАРТИБИ
17. Мурожаатлар Веб-сайтнинг махсус хабар юбориш модули орқали юборилади. Мурожаат юбориш бепулдир.

Веб-сайт орқали тушаётган мурожаатларни қабул қилиш учун Марказ томонидан масъул ходимлар белгиланади.

18. Аҳолининг барча мурожаатлари электрон кўринишда бир йил мобайнида сақланади.

19. Веб-сайт орқали юборилган мурожаатда юборувчининг фамилияси, исми, отасининг исми, яшаш жойи тўғрисидаги маълумотлар, жавоб юборилиши керак бўлган электрон почта манзили, қайта боғланиш учун телефон рақами келтирилган бўлиши, шунингдек мурожаатнинг моҳияти ва мазмуни баён қилинган бўлиши шарт ҳамда мурожаат электрон ракамли имзо (ЭРИ) билан имзоланган бўлиши керак (ушбу шартлар Веб-сайтнинг “Ариза ва шикоятлар жўнатиш” бўлими ҳамда “Янгиликлар” кисмида доимий равишда, алоҳида рангларда мавжуд бўлиши таъминланади). Ушбу бандда келтирилган шартлар бажарилмаган такдирда мурожаат эгасига хабар юборилади ва ушбу бандда кўрсатилган ахборот ва маълумотларни тақдим этиш таклиф этилади. Огоҳлантиришдан сўнг ҳам ушбу бандда келтирилган шартлар бажарилмаса, мурожаат рўйхатдан ўтказилмайди ва кўриб чиқиш чиқиш учун вилоят хокимлиги фуқароларнинг ёзма мурожаатлари билан ишлаш бўйича етакчи мутахассисига юборилмайди.

20. Веб-сайт орқали тушган мурожаатлар Марказнинг масъул ходимлари томонидан ушбу Низомнинг 2-иловасига мувофиқ шакл бўйича расмийлаштириладиган электрон равишда юборилган аҳоли мурожаатларини рўйхатга олиш дафтарида рўйхатдан ўтказилади.

VIII.
ВЕБ-САЙТ ОРҚАЛИ ТУШАЁТГАН МУРОЖААТЛАРНИ КЎРИБ

ЧИҚИШ ТАРТИБИ
21. Веб-сайт орқали тушган мурожаатлар вилоят ҳокимлиги ва ташкилотлар томонидан кўриб чиқилади. Агар мурожаатда тайёрланаётган, содир этилаётган ёки содир этилган ҳуқуққа зид қилмиш тўғрисидаги, шунингдек уни тайёрлаётган, содир этаётган ёки содир этган шахс ҳақидаги маълумотлар мавжуд бўлса, мурожаатлар дарҳол ҳуқуқни муҳофаза қилиш органларига уларнинг ваколатларига мувофиқ юборилиши керак.

22. Вилоят ҳокимлиги томонидан кўриб чиқилган мурожаат мазмунига қараб тегишли ташкилотга жўнатилади ва фуқароларнинг ёзма мурожаатлари билан ишлаш бўйича етакчи мутахассис томонидан назоратга олинади.

23. Мурожаат кўриб чиқилгандан сўнг фуқароларнинг ёзма мурожаатлари билан ишлаш бўйича етакчи мутахассис Марказнинг масъул ходимига мурожаатни кўриб чиқиш натижалари ва қабул қилинган қарорнинг мазмун-моҳияти тўғрисида электрон шаклда хабар бериши шарт. Марказнинг масъул ходими ўз навбатида ушбу хабарни дархол мурожаат эгасига электрон равишда етказиши шарт.

Жавоб мурожаатчига юборилгандан кейин электрон равишда юборилган аҳолининг мурожаатларини рўйхатдан ўтказиш дафтарига тегишли ёзув кайд этилади.

Мурожаат эгасига электрон шаклда юборилган жавоб Марказнинг электрон архивида сақланади.

24. Марказ томонидан ҳар ойнинг якуни билан тушган мурожаатлар юзасидан ҳисобот тайёрланади ҳамда вилоят ҳокимига киритилади.

25. Веб-сайт орқали тушган аризалар, таклифлар ва шикоятларни, шунингдек улар бўйича тегишли ташкилотларнинг қарорларини Веб-сайтда жойлаштириш конун ҳужжатларига мувофиқ ҳар ҳафталик асосда Марказ томонидан таъминланади.

IX. ВЕБ-САЙТНИНГ “АҲОЛИ БИЛАН ИНТЕРАКТИВ МУЛОҚОТНИ АМАЛГА ОШИРИШ БЎЛИМИ (ФОРУМ)” ИШИНИ ТАШКИЛ ЭТИШ

26. Веб-сайтнинг “Аҳоли билан интерактив мулоқотни амалга ошириш бўлими (форум) (бундан кейин - Форум деб юритилади)” фаолияти Ўзбекистон алоқа ва ахборотлаштириш агентлиги “Ўзинфоком” Маркази томонидан ташкил этилган uForum – бирлашган форумлар майдонида вилоят ҳокимлиги учун ажратилган бўлим орқали юритилади.

27. Форум ишида бевосита вилоят ҳокимлиги ва ташкилотлар масъул ходимлари иштирок этадилар. Вилоят ҳокимлиги мажмуалари ва ташкилотлар Форум фаолиятида иштирок этиш учун масъул ходим белгилайдилар. Марказ раҳбари Форумнинг самарали фаолияти учун шахсан масъулдир.

28. Форумда ушбу форумнинг реал иштирокчилари томонидан берилган саволларга жавоб берилиши ҳамда уларнинг таклиф ва мулоҳазалари кўриб чиқилиши мажбурий. Берилган савол ва таклифларга мазмунига караб вилоят ҳокимлиги мажмуалари ва ташкилотлар томонидан белгиланган масъул ходимлар томонидан муносабат билдирилади. Ечими маълум бир муддат талаб қиладиган муаммоли саволлар белгиланган масъул ходимлар томонидан Веб-сайт орқали тушаётган мурожаат сифатида мазкур Низомнинг 17-25- бандларига мувофиқ рўйхатга олиш ва кўриб чиқилишини таъминлаш учун Марказ масъул ходимига юборилади.

29. Марказ ҳар ҳафта якуни билан Форум фаолияти бўйича вилоят ҳокимига ахборот киритиб боради.

X. ЖАВОБГАРЛИК
30. Марказ ушбу Низомда назарда тутилган вазифаларнинг бажарилиши учун жавоб беради.

31. Қонун ҳужжатларига мувофиқ Веб-сайтда жойлаштириладиган ахборотларнинг ишончлилиги, мазмуни ва ўз вақтида такдим этилиши учун тегишли ташкилотлар жавоб беради.

Вилоят ҳокимлиги расмий веб-

сайти тўғрисида низомга
1-илова

Вилоят хокимлиги расмий веб-сайтини ахборот билан таъминлаш бўйича ўзаро ҳамкорлик килиш схемаси



Вилоят ҳокимлиги расмий веб-

сайти тўғрисида низомга
2-илова

Электрон равишда юборилган аҳоли мурожаатларини рўйхатга олиш

ДАФТАРИ

Электрон равишда юборилган аҳоли мурожаатларини рўйхатга олиш дафтарини юритиш тартиби

1. Аҳоли мурожаатларини рўйхатга олиш дафтари ип ўтказиб тикилган, рақамланган, марказ томонидан муҳрланган ва имзоланган бўлиши керак.

2. Дафтарнинг тегишли бўлимларини тўлдиришда қисқартириб ёзишга йўл кўйилмайди.

“Вилоят компьютерлаштириш

маркази” давлат унитар

корхонасининг низомига

3-илова

“ЯГОНА ОЙНА МАРКАЗЛАРИ” ОРҚАЛИ КЎРСАТИЛАДИГАН ДАВЛАТ ХИЗМАТЛАРИ РЎЙХАТИ

1. Ижтимоий соҳада:

умумий типдаги мактабгача таълим муассасаси (МТМ), махсус ва санаторий типдаги МТМларга йўлланма бериш;

умумтаълим муассасаларида ҳужжатларни расмийлаштириш учун зарур шаклларни бериш;

болани МТМларга жойлаштириш, 6 ёшли болаларни умумий ўрта таълим мактабларига қабул қилиш, ўкувчини бир мактабдан бошқа мактабга ўтказиш бўйича хужжатларни қабул қилиш ва расмийлаштириш;

васийликка ва ҳомийликка, фарзандликка олиш учун рўйхатга туриш, болани оила қарамоғига бериш учун тегишли ҳужжатларни расмийлаштириш;

Ўзбекистон Республикаси ўқув юртларига ўқишга кириш тартиби тўғрисида ахборотлар такдим этиш;

ўрта махсус, касб-ҳунар таълим муассасаларига кириш хужжатларини расмийлаштириш учун тўлдириш зарур бўлган барча шаклларни тақдим этиш;

тиббий кўрикка йўлланмаларни бериш (ФҲДЁ ва 086 форма);

тиббий маълумотнома олиш учун талаб қилинадиган хужжатларни рўйхатдан ўтказиш; 
санитария-эпидемиология назоратини амалга ошириш хизматлари бўйича хужжатлар кабул қилиш;

фуқароларга тиббий хизматлар кўрсатиш тартиби ва уларни ташкил этиш тўғрисида маълумот ва йўналишлар бериш;

фуқароларнинг алоҳида тоифаларини ижтимоий қўллаб-қувватлаш ва ишга жойлаштиришнинг ҳолати, улар учун қўшимча иш ўринлари ташкил этиш бўйича маълумотлар тақдим этиш;

ногиронлик нафақасини тайинлаш, пенсия тўланишини тўхтатиш бўйича аризаларни қабул қилиш;

фуқароларни ишсиз сифатида рўйхатдан ўтказиш;

кадрларни тайёрлаш, қайта тайёрлаш ва малакасини ошириш борасида ишларни амалга ошириш;

кам таъминланган фуқароларни ижтимоий муҳофаза қилиш, уларга тегишли ёрдамларни кўрсатиш бўйича ҳужжатларни расмийлаштириш;

Ўзбекистон Республикаси фуқароларининг чет элда касб фаолиятини амалга ошириш тартиби тўғрисида маълумот ва йўналишлар бериш;

Ўзбекистон Республикаси фуқароларига чет элда меҳнат фаолиятини амалга ошириш учун рухсатномалар бериш;

хорижий фуқароларга Ўзбекистон Республикаси ҳудудида меҳнат фаолиятини амалга ошириш учун рухсатномалар бериш;

протез-ортопедия махсулотлари учун йўлланма-талон бериш;

бировнинг қарамоғига муҳтож бўлган ёлғиз қарияларга уйда ёрдам беришни ташкиллаштириш;

ногиронларни санаторийларга жойлаштириш учун бепул йўлланмалар билан таъминлаш;

кўп болали ва ёш оилаларга ёрдам бериш тўғрисида маълумот ва йўналишлар бериш;

бандлик масалалари бўйича ахборотлар тақдим этиш;

Давлат нафақаларининг турлари ва нафақага чиқиш, нафақаларни ҳисоблаш, иш стажи учун нафақаларни ошириш ва нафақага устамалар олиш тартиби тўғрисида маълумот ва йўналишлар бериш;

Ўзбекистон Республикаси фуқароларининг чет элда касб фаолиятини амалга ошириш тартиби тўғрисида маълумот ва йўналишлар бериш.

2. Уй-жой, коммунал хўжалиги соҳасида:

муҳандислик коммуникация тармоқларига (газ, электроэнергия, сув, канализация, алоқа) уланиш бўййча ҳужжатларни расмийлаштириш;

коммунал хизматлар (газ, электроэнергия, сув, канализация, алоқа, ХУЖМШ) учун тўловлар қабул қилиш;

коммунал хизматлардан (газ, электроэнергия, сув, канализация, алоқа, ХУЖМШ) қарздорлик ёки олдиндан тўлов (аванс) бўйича маълумотномалар бериш;

газ истеъмоли ҳисоблагичларини ўрнатиш учун тегишли ҳужжатларни қабул қилиш;

газ истеъмолчисини ҳисобга қўйиш ва ҳисобдан чиқариш;

совук сув таъминоти истеъмоли ҳисоблагичларини ўрнатиш учун тегишли ҳужжатларни қабул қилиш;

совук сув таьминоти истеъмолчисини ҳисобга қўйиш ва ҳисобдан чиқариш;

иссиқ сув таъминоти истеъмоли ҳисоблагичларини ўрнатиш учун тегишли ҳужжатларни қабул қилиш;

иссиқ сув таъминоти истеъмолчисини ҳисобга қўйиш ва ҳисобдан чиқариш;

электр энергияси истеъмоли ҳисоблагичлари ўрнатиш учун тегишли ҳужжатларни қабул қилиш;

электр энергияси истеъмолчисини ҳисобга қўйиш ва ҳисобдан чиқариш;

“Махсустранс” хизматлари истеъмолчисини хисобга қўйиш ва ҳисобдан чиқариш;

янги қурилишни амалга ошириш ва кайта ихтисослаштириш учун рухсатномаларни расмийлаштириш;

турар жойларнинг нотурар жой тоифасига ўтказилиши учун рухсатномаларни расмийлаштириш; 

якка тартибдаги турар жойларни куриш, қайта қуриш, лойиҳасини ўзгартиришга рухсатномалар бериш.

3. Тадбиркорликни қўллаб-қувватлаш соҳасида:
юридик шахсларни рўйхатдан ва қайта рўйхатдан ўтказиш;
якка тартибдаги тадбиркорларни рўйхатдан ўтказиш;
тадбиркорлик субъектларини тутатиш;

тадбиркорлик субъектларини рўйхатдан ўтказишда консалтинг хизматларини кўрсатиш;

корхона ва ташкилотларнинг давлат реестрига доир хизматларни тақдим этиш;

солиқ тўловчининг сўровига кўра бюджет ва бюджетдан ташкари жамғармаси билан ўзаро ҳисоб-китоблар тўғрисида ахборотлар тақцим этиш;

солиқ тўловчининг сўровига кўра назорат органларининг тегишли давр учун хўжалик юритувчи субъектларни текшириш режа-жадвалидан кўчирмалар бериш;

солиқ тўловчини рўйхатдан ўтказиш юзасидан аризаларини қабул килиш ва шахсий тартиб рақамларини бериш ҳамда солиқ тўловчининг рўйхатдан ўтказиш маълумотларини ўзгартириш;

инвестиция лойиҳалари тўғрисида ахборотлар тақдим этиш, инвестиция таклифларини қабул қилиш.

4. Ҳуқуқий соҳада:

хужжатларни тасдиқлаш ва уларнинг аслига тўғрилиги ҳақида маълумот бериш;

адвокатлар, шунингдек адвокатлик бюролари, адвокатлик фирмалари, адвокатлар ҳайъатлари, юридик маслаҳатхоналар реестри тўғрисида маълумотлар бериш;

бизнесни режалаштириш ва бошқариш, тадбиркорликни ривожлантиришни молия-кредит бўйича қўллаб-кувватлаш тўгрисида маълумот ва йўналишлар бериш;

мол-мулки сотиладиган иқтисодий ночор хўжалик юритувчи субъектлар тўғрисида маълумотлар бериш.

5. Қўшимча хизматлар:

лицензиялар олиш юзасидан аризалар қабул қилиш ва тегишли ташкилотларга электрон шаклда жўнатиш;

жисмоний ва юридик шахсларнинг солиқдан қарздорлиги бўйича маълумотнома бериш;

электрон солиқ ҳисоботини қабул қилиш ва қайта ишлаш, электрон солиқ ҳисоботини жўнатиш бўйича хизматлар кўрсатиш;

солиқ декларацияларини қабул қилиш ва электрон шаклда солиқ қўмитасига жўнатиш;

жисмоний шахсларнинг даромадлари бўйича декларация қабул қилиш;

исталган турдаги фойдаланувчиларнинг алоқа воситаларига тўловларини амалга ошириш.
Директор (1)





Веб дастурчи  (2-3)





Бош мутахассис – бўлим бошлиғи (1)





Етакчи мутахассис (1-2)





Бош хисобчи (1)





Хуқуқшунос (1)





Ахборот-коммуникация технологияларини жорий этиш ва ривожлантириш бўлими (5-9)





Бош мутахассис – бўлим бошлиғи (1)





Ахборот хавфсизлиги бўйича мутахассис (1-2)


- бош мутахассис


-етакчи мутахассис





Дастурлаш бўйича мутахассис (1-2)


- бош мутахассис


-етакчи мутахассис





Тармоқ администратори – етакчи мутахассис (1-2)





Ахборот хизмати – етакчи мутахассис











Электрон рақамли имзо калитларини тарқатиш бўлими (2-4)





Бош мутахассис – бўлим бошлиғи (1)





Етакчи мутахассис (1-3)





Директорнинг ўринбосари (1)








Вилоят хокимлиги расмий веб-сайти








“Вилоят компьютерлаштириш маркази” ДУК








Вилоят хокимлиги Ахборот хизмати








Оммавий ахборот воситалари








Ташкилотлар





- Ахборот хизматига хафтада камида бир марта ахборот тақдим этиш





- Ташкилотлар томонидан тақдим этилгандан кейин бир кун муддатда 


   тақдим этиладиган ахборотлар








“ТАСДИҚЛАЙМАН”


Фарғона вилоят ҳокими 


__________Ш.М.Ғаниев


“____” __________ 2012 йил.





Фарғона вилоят 


Фарғона шаҳар хокимлигида


2012 йил “____” __________даги


“_________” – сонли қарор билан





РЎЙХАТГА ОЛИНГАН


     


МЎ








� Ушбу қиймат “Вилоят компьютерлаштириш маркази” ДУКнинг вилоятга арзон компъютер техникалари олиб келиш ҳуқуқи учун талаб этиладиган, улгуржи савдо фаолияти билан шуғулланишга рухсат берувчи лицензия шартларидан олинди (Ўзбекистон Республикаси Вазирлар Маҳкамасининг 2005 йил 5 ноябрдаги 242-сон қарори билан тасдиқланган “Улгуржи савдо фаолиятини лицензиялаш тўғрисидаги низом”нинг 10-банди).


� Эслатма: Вилоят ҳокимлигининг расмий электрон почталарига мустақил равишда келиб тушган мурожаатлар хам ушбу Низомга асосан Веб-сайт орқали юборилган мурожаатлар сифатида кўриб чиқилади.





